
Sidang Jemaah yang dirahmati Allah,
Bertakwalah kepada Allah SWT dengan melaksanakan segala perintah-Nya
dan menjauhi segala larangan-Nya. Khutbah pada hari ini bertajuk “Ujian

Susah dan Senang”.

Sidang Jemaah yang dirahmati Allah,

Sudah menjadi lumrah bagi kehidupan di dunia ini bahawa tiap-tiap
manusia itu pasti akan diuji. Sama ada besar atau kecil ujian yang diterima,
ila bergantung kepada kemampuan masing-masing. Sesungguhnya Allah
SWT Maha Mengetahui akan keadaan hamba-hamba-Nya.

Firman Allah SWT:

Maksudnya: “Allah tidak memberati seseorang melainkan apa yang
terdaya olehnya. la mendapat pahala kebaikan yang diusahakannya, dan ia
juga menanggung dosa kejahatan yang diusahakannya. (Mereka berdoa
dengan berkata): "Wahai Tuhan kami! Janganlah Engkau mengirakan kami
salah jika kami lupa atau kami tersalah. Wahai Tuhan kami! Janganlah
Engkau bebankan kepada kami bebanan yang berat sebagaimana yang
telah Engkau bebankan kepada orang-orang yang terdahulu daripada kami.
Wahai Tuhan kami! Janganlah Engkau pikulkan kepada kami apa yang
kami tidak terdaya memikulnya. Dan maafkanlah kesalahan kami, serta
ampunkanlah dosa kami, dan berilah rahmat kepada kami. Engkaulah
Penolong kami; oleh itu, tolonglah kami untuk mencapai kemenangan

terhadap kaum-kaum yang kafir" (Surah al-Bagarah ayat 286)

Sidang Jemaah yang dirahmati Allah,

Ujian yang diberikan kepada setiap manusia itu bukan hanya dalam bentuk
kesusahan semata-mata. Bahkan kesenangan hidup yang diperoleh itu juga
merupakan ujian daripada Allah SWT. Ada sebahagian orang beranggapan
bahawa ujian itu hanya berbentuk kesusahan hidup seperti kelaparan,
kemiskinan, ketakutan dan lain-lain lagi. Bahkan, harta, anak, isteri, jawatan
itu juga merupakan bentuk ujian yang diberikan oleh Allah SWT kepada
hamba-hamba-Nya. Kerana kelekaan inilah yang menyebabkan ramai
orang yang hanyut apabila diberi ujian dalam bentuk kesenangan hidup.
Allah SWT berfirman:

Maksudnya: “Maka apabila manusia disentuh oleh sesuatu bahaya, ia
segera berdoa kepada Kami; kemudian apabila Kami memberikannya
sesuatu nikmat (sebagai kurnia) dari Kami, berkatalah ia (dengan
sombongnya): "Aku diberikan nikmat ini hanyalah disebabkan pengetahuan
dan kepandaian yang ada padaku”. (Tidaklah benar apa yang dikatakannya
itu) bahkan pemberian nikmat yang tersebut adalah ujian (adakah ia
bersyukur atau sebaliknya), akan tetapi kebanyakan mereka tidak

mengetahui (hakikat itu).” (Surah al-Zumar ayat 49)

Sidang Jemaah yang dirahmati Allah,
Hadapilah setiap ujian dengan berlapang dada dan bersangka baik kepada
Allah SWT. Kesabaran merupakan kunci utama dalam menghadapi ujian

sama ada ujian kesusahan mahupun ujian kesenangan. Usah terlalu
3

mengeluh andai diberi ujian kesusahan. Dan jangan pula terlalu leka andai
diberi ujian kesenangan. Ingatlah bahawa ujian yang diterima itu merupakan
tanda kasih-Nya Allah SWT kepada kita.

Firman Allah SWT:

Maksudnya: “(laitu) orang-orang yang apabila mereka ditimpa oleh sesuatu
kesusahan, mereka berkata: "Sesungguhnya kami adalah kepunyaan Allah
dan kepada Allah jualah kami kembali. Mereka itu ialah orang-orang yang
dilimpahi dengan berbagai-bagai kebaikan dari Tuhan mereka serta
rahmatNya; dan mereka itulah orang-orang yang dapat petunjuk hidayah-
Nya” (Surah al-Bagarah ayat 156 -157)

Ya Allah! Kurniakanlah kepada kami kesejahteraan, keamanan,
keselamatan serta lindungilah kami daripada bala bencana dan wabak
penyakit berbahaya khususnya Covid-19. Ya Allah! Jadikanlah kami orang-
orang yang istigamah mendirikan solat secara berjemaah. Sesungguhnya

hanya kepada-Mu jua Ya Allah, tempat kami mengadu dan memohon
pertolongan.

